
YOSHLAR O‘RTASIDA 
HUQUQBUZARLIKLAR 

PROFILAKTIKASIDA 
IDORALARARO PEDAGOGIK 

HAMKORLIKNING TIZIMLI 
MEXANIZMLARI

Raxmonov Muhamadali Abdullajon o‘g‘li
Andijon viloyati Ichki ishlar boshqarmasi tashkiliy

boshqarmasining yetakchi yuriskonsulti, mayor
E-mail: Muhammadalirahimov623@gmail.com

Annotatsiya: Ushbu maqolada o‘sib kelayotgan yosh avlod o‘rtasida huquqbuzarliklarning barvaqt oldini olishda peda-
gogik hamkorlik va ijtimoiy-sotsiologik integratsiya masalalari tahlil qilinadi. Ta’lim muassasalari, ichki ishlar organlari va 
mahalla instituti o‘rtasidagi tarqoqlikni bartaraf etish, “NEET” guruhiga kiruvchi hamda nazoratsiz qolgan yoshlar bilan indi-
vidual-pedagogik va psixologik-muvofiqlashtiruvchi ishlarni tashkil etishning yangi algoritmlari ilmiy jihatdan asoslangan.

Kalit so‘zlar: pedagogik profilaktika, deviant xulq-atvor, idoralararo integratsiya, inson omili, yordamga muhtoj yoshlar, 
pedagogik diagnostika, ijtimoiy tarbiya.
Abstract: This article analyzes the issues of pedagogical cooperation and socio-sociological integration in the early pre-
vention of delinquency among the younger generation. New algorithms aimed at eliminating the fragmentation between 
educational institutions, internal affairs bodies, and the mahalla institution are scientifically grounded, along with models 
for organizing individual-pedagogical and psychological-coordinating work with youth in the “NEET” category and unsu-
pervised juveniles.

Key words: pedagogical prevention, deviant behavior, interagency integration, human factor, youth in need of assis-
tance, pedagogical diagnostics, social education.
Аннотация: В данной статье анализируются вопросы педагогического сотрудничества и социально-социологиче-
ской интеграции в ранней профилактике правонарушений среди подрастающего поколения. Научно обоснованы 
новые алгоритмы устранения разобщённости между образовательными учреждениями, органами внутренних дел 
и институтом махалли, а также организации индивидуально-педагогической и психологическо-координационной 
работы с молодёжью группы “NEET” и лицами, оставшимися без надзора.

Ключевые слова: педагогическая профилактика, девиантное поведение, межведомственная интеграция, чело-
веческий фактор, молодёжь, нуждающаяся в помощи, педагогическая диагностика, социальное воспитание.

KIRISH
Zamonaviy jamiyatda yuz berayotgan ijtimoiy-demografik transformatsiyalar va migratsiya jarayon-

lari yosh avlodni ijtimoiylashtirish hamda ularning huquqiy madaniyatini shakllantirishda yangi pedagogik 
yondashuvlarni talab etmoqda. Demografik manzarani tahlil etganda, mamlakatimiz aholisining 26,9 foizini 
yoshlar (18–30  yosh), 36,3 foizini esa voyaga yetmaganlar (18 yoshgacha bo‘lganlar) tashkil etishi ushbu 
qatlam bilan ishlashning strategik ahamiyatini ko‘rsatadi. Mehnat migratsiyasi va axborot xuruji sharoitida 
ota-onalar nazoratidan chetda qolayotgan va manzilli pedagogik e’tiborga muhtoj bo‘lgan yoshlar toifasi shakl
lanayotgani sir emas.

MAVZUGA OID ADABIYOTLAR SHARHI
Pedagogik nuqtai nazardan, deviant xulq-atvor yoki huquqbuzarlik shunchaki huquqiy normaning buzi

lishi emas, balki shaxsda ijtimoiy-pedagogik dezadaptatsiyaning yuzaga kelishi va axloqiy-huquqiy tarbiya 
tizimidagi uzilishlar oqibatidir. Shu bois, huquqbuzarliklar profilaktikasini faqatgina huquq-tartibot organlarining 
ma’muriy-jazolash vaziyati sifatida qabul qilish kutilgan tarbiyaviy samarani bermaydi. Ta’lim va tarbiya nazari-
yasida asosiy e’tibor jazolashga emas, balki inson omiliga, shaxsning ichki imkoniyatlarini ro‘yobga chiqarishga 

va tarbiyaviy muhitni sog‘lomlashtirishga qaratilishi lozim. Yoshlar o‘rtasida destruktiv xulq-atvorni bartaraf 
etish va ijtimoiy profilaktikaning pedagogik shart-sharoitlari mahalliy hamda xorijiy olimlar tomonidan atroflicha 
o‘rganilgan. Rivojlangan xorijiy mamlakatlar tajribasi va xalqaro huquqiy standartlarda yoshlarni ijtimoiylashti-
rish hamda xavf guruhidagi bolalarga individual profilaktik va pedagogik yordam ko‘rsatish asosiy prinsip sifa-
tida mustahkamlangan.

TADQIQOT METODOLOGIYASI
Tadqiqotning metodologik asosini tizimli-faoliyatli va shaxsga yo‘naltirilgan pedagogik yondashuvlar 

tashkil etadi. Tadqiqot jarayonida statistik va aniq surishtiruv ma’lumotlarini pedagogik-induktiv tahlil qilish, 
qiyosiy-statistik guruhlash, pedagogik muhitni kuzatish hamda sohaviy idoralararo hamkorlik modellarini tizim-
lashtirish metodlaridan foydalanildi. Ichki ishlar idoralari va ta’lim tizimi bo‘yicha to‘plangan empirik ma’lumot
lar yoshlar tomonidan sodir etilayotgan destruktiv qilmishlarning ildizi bevosita pedagogik va ijtimoiy-psixo
logik omillarga borib taqalishini tasdiqlaydi. Respublika bo‘yicha aniqlangan 90 169 nafar huquqbuzarning 
30  278  nafarini (33,5%) aynan yoshlar tashkil etmoqda. Bu jamiyatda har uchinchi huquqbuzarlik yoshlar 
hissasiga to‘g‘ri kelayotganidan dalolat beradi.

1-jadval: Yoshlar tomonidan sodir etiladigan destruktiv harakatlarning ijtimoiy-pedagogik va demografik tasnifi

Ko‘rsatkich nomi Absolyut 
son

Foiz 
darajasi (%) Pedagogik-ijtimoiy diagnostika va manbasi

Jami aniqlangan huquqbuzarlar 90 169 100% Umumiy pedagogik va axloqiy nazorat ob’ekti.

Aynan yoshlar toifasi 30 278 33,5% Alohida tarbiyaviy yondashuv talab etuvchi guruh.

Ishlamaydigan va o‘qimaydiganlar 
(NEET) 6 525 21,5% Tizmli tarbiya va bandlikdan chetda qolganlar.

Xotin-qizlar 2 917 9,6% Oilaviy-pedagogik muhit zaifligi va jamiyat ta’siri.

Oliy ta’lim muassasalari talabalari 1 244 4,1% Ta’lim muassasasida tarbiyaviy profilaktika 
yetishmasligi.

Tarbiyaviy muhitdan va tizimli pedagogik nazoratdan chetda qolgan (NEET) yoshlarning 21,5% ni tashkil 
etishi va oliy o‘quv yurti talabalarining (1 244 nafar) salmoqli miqdorda salbiy qilmishlarga qo‘shilib qolishi ta’lim 
muassasalaridagi tarbiyaviy va psixologik-diagnostik ishlarning rasmiyatchilikka aylanib qolganini ko‘rsatadi

TAHLIL VA NATIJALAR
Yoshlar va talabalar o‘rtasidagi xulq-atvor buzilishlari va huquqbuzarlik turlari tahlil qilinganda, pedagogik 

e’tiborsizlik va axborot maydonidagi salbiy ta’sirlar yaqqol ko‘rinadi:

2-jadval: Yoshlar o‘rtasidagi salbiy holatlarning pedagogik-kriminologik tavsifi

№ Qilmish va xavf guruhi turlari Absolyut 
soni

Ulushi 
(%) Ijtimoiy-pedagogik va xulqiy sabablari

I Mulkiy va raqamli huquqbuzarliklar: 487 50,7% Pedagogik-ma’naviy immunitet va 
madaniyatning pastligi.

1 Firibgarlik (internet va bank raqamlari) 263 27,4% Raqamli muhitda axloqiy nazoratsizlik va 
yengil daromad ishtiyoqi.

2 O‘g‘rilik 171 17,8% Ma’naviy ehtiyojlardan moddiy manfaatning 
ustun qo‘yilishi.

3 Talonchilik, tovlamachilik va boshqalar 53 5,5% Zo‘ravonlik subkulturasining salbiy ta’siri.

II Jamoat tartibi va sog‘lig‘iga tahdidlar: 365 38,0% Emosional va xulqiy o‘z-zini boshqara 
olmaslik.

4 Yo‘l-transport hodisalari (95 tasi o‘lim 
bilan) 251 26,1% Mas’uliyatsizlik, qoidalarga hurmatsizlik va 

emosional beqarorlik.

5 Bezorilik 114 11,9% Mazmunsiz bo‘sh vaqt va destruktiv 
tengqurlar muhiti.

III Shoshilinch pedagogik aralashuvni 
talab etuvchi holatlar: 110 11,3% Deviant va og‘ir axloqiy deformatsiya.

6 Engil tan jarohati va zo‘ravonlik 55 5,7% Konfliktlarni muloqot yo‘li bilan hal qila 
olmaslik.

7 Giyohvandlik va psixotrop moddalar 
aloqasi 44 4,6% Ijtimoiy tushkunlik va psixologik qo‘llab-

quvvatlovning yo‘qligi.

8 Og‘ir jinoiy qilmishlar (qotillik, nomusga 
tegish) 8 0,8% Axloqiy-ma’naviy tubanlashuv va tizimli 

pedagogik nazoratsizlik.

Jami: 960 100% Idoralararo yaxlit pedagogik tizim yaratish 
zarurati.

Jadval ma’lumotlaridan ko‘rinadiki, maktab, akademik litsey va oliy ta’lim muassasalarida faqat ma’muriy 
leksiya yoki rasmiy tadbirlar o‘tkazish bilan axloqiy darajani oshirib bo‘lmaydi. Raqamli muhitda sodir etilayotgan 
firibgarlik (27,4%) va yo‘l-transport hodisalari (26,1%) yoshlarda shaxsiy mas’uliyat va o‘zini idora qilishga 
oid pedagogik ko‘nikmalarning sust shakllanganidan dalolat beradi. Hududiy tahlillar shuni ko‘rsatadiki, sun’iy 
yoki tabiiy omillar, migratsiya oqibatlari eng yuqori bo‘lgan va idoralararo hamkorlik to‘g‘ri yo‘lga qo‘yilmagan 
viloyatlarda yoshlar jinoyatchiligining salmog‘i yuqoriligicha qolmoqda. Masalan, Surxondaryo viloyatida jami 
jinoyatlarning 36,3%i (1 817 ta), Farg‘onada 32,7%i (4 965 ta), Namanganda 25,2%i (1 814 ta) va Toshkent 
viloyatida 22,6%i (2 767 ta) aynan yoshlar hissasiga to‘g‘ri keladi [3].

Mazkur ko‘rsatkichlar ta’lim va ichki ishlar organlari hamda mahalla o‘rtasida yagona “Pedagogik-profilaktik 
klaster” yaratish zaruratini anglatadi. Ushbu sohada L. Sherman va D. Wasburd ta’kidlaganidek, kriminogen 
nuqtalarga va xavf guruhlariga qaratilgan manzilli pedagogik-profilaktik chora-tadbirlar salbiy holatlarni keskin 
kamaytiradi. Shu nuqtai nazardan, maktablar va mahallalarda faqat rasmiy nazorat emas, balki aniq shaxsga 
yo‘naltirilgan korreksion ishlarga ustuvorlik berilishi lozim.

Tadqiqot natijalari asosida quyidagi pedagogik va institutsional takliflar ilgari suriladi:

1.	 “Integratsiyalashgan pedagogik-psixolog va inspektor hamkorligi” algoritmini joriy etish:  Ta’lim 
muassasalarida deviant va og‘ir axloqiy holatga tushgan o‘quvchilar uchun ma’muriy jazo o‘rniga maxsus 
“Ijtimoiy-pedagogik reabilitatsiya va adaptatsiya” dasturlarini ishlab chiqish va amaliyotga kiritish.

2.	 Mehnat migratsiyasidagi oilalar farzandlariga maqsadli pedagogik homiylik (mentorlik) tizimini 
biriktirish: Xorijga ketgan ota-onalarning voyaga yetmagan farzandlariga vasiylik va homiylikni mahalla 
hamda ta’lim muassasasining tajribali pedagoglari orqali nominal va amaliy tarzda biriktirishning peda-
gogik-huquqiy mexanizmini mustahkamlash.

3.	 “Pedagogik-profilaktik raqamli dastur”ni yaratish: IIB, ta’lim muassasalari, mahalla va Yoshlar ishlari 
agentligini yagona ma’lumotlar tarmog‘iga integratsiya qilib, xavf guruhidagi yoshlar bilan bevosita indi-
vidual tarbiyaviy ishlarning elektron xaritasini yuritish.

4.	 Interaktiv va vatanparvarlik klasterlarini rivojlantirish: Bo‘sh vaqtni mazmunli tashkil etish maqsadida 
“Vatan xizmati – bir kun”, “Intellektual yoshlar klubi” kabi amaliy-pedagogik loyihalarni ommalashtirish va 
ularga “og‘ir toifadagi” yoshlarni keng jalb etish.

XULOSA
Yoshlar o‘rtasida huquqbuzarliklarning oldini olish – faqatgina huquq-tartibot organlarining emas, balki 

yaxlit pedagogik tizim va butun jamiyatning hamkorlikdagi fundamental vazifasidir. Ta’lim va tarbiya nazariyasi 
hamda metodikasi talablaridan kelib chiqib, ushbu jarayonda “inson omili”ni birinchi o‘ringa qo‘yish, ma’mu-
riy-jazo choralaridan psixologik-pedagogik qo‘llab-quvvatlash va tarbiyaviy korreksiya usullariga o‘tish profilak-
tikaning kriminologik va ijtimoiy samaradorligini oshiradi. Ta’lim muassasasi, mahalla va ichki ishlar organ-
larining integratsiyalashgan pedagogik hamkorligi yoshlarning jamiyatda munosib o‘rin egallashi va sog‘lom 
huquqiy madaniyatga ega shaxs bo‘lib voyaga yetishiga xizmat qiladi.

Foydalanilgan adabiyotlar ro‘yxati:
1.	 O‘zbekiston Respublikasining “Huquqbuzarliklar profilaktikasi to‘g‘risida”gi O‘RQ-371-sonli Qonuni. – Tashkent, 2014. 

https://lex.uz/uz/docs/-2387357 
2.	 O‘zbekiston Respublikasining “Yoshlarga oid davlat siyosati to‘g‘risida”gi O‘RQ-406-sonli Qonuni. – Tashkent, 2016. 

https://lex.uz/uz/docs/-8353271 
3.	 O‘zbekiston Respublikasi Prezidentining 2017-yil 14-martdagi “Huquqbuzarliklar profilaktikasi va jinoyatchilikka qarshi 

kurashish tizimini tartibga solish chora-tadbirlari to‘g‘risida”gi PQ-2833-sonli qarori. https://lex.uz/docs/-3141186 

